
				આ પાનાનું પ્રુફરીડિંગ થઈ ગયું છે

(રાજા) - દેવળ દેખીને ગયો, દર્શન કરવા દ્વાર;

દર્શન પણ સ્પર્શન નહીં, પડ પાસા પોબાર.   ૩૬૧
(પદ્મિની) - તેજી ન સહે તાજણો, શૂરો ન સહે માર;

કુવચન સતી સહે નહીં, પડ પાસા પોબાર.   ૩૬૨
(પ્રધાન) - શ્યામા સેજે સંચર્યો, સદ્ય દેખિ વળી નાર;

રમવાને ગમ્યું નહીં, તો પડ પાસા પોબાર.  ૩૬૩ 

ચોપાઈ.


સસરો રાજા ત્રીજી નાર, ત્રણ જણના પડિયા પોબાર;

ન પડ્યા પ્રધાનના ઝ઼ાંખો થયો, ક્ષણ એક રહી બોલ જ કહ્યો.  ૩૬૪

ત્રીજી વાર પડે પોબાર, તો હું વાત માનું નિરધાર;

કહેતામાં ગ્રહ્યા તે વાર, નાંખે છે લેઇ તેણી વાર.  ૩૬૫

દોહરા.

(શેઠ) -  સીતા સરિખી સુંદરી, કીધા ધર્મવિચાર;

સોને શ્યામ અડે નહીં, પડ પાસા પોબાર.   ૩૬૬
(રાજા) -  અમૃત પિરસ્યું થાળમાં, આપે કરવા આહાર.

દીઠું પણ ચાખ્યું નહીં, પડ પાસા પોબાર.  ૩૬૭
(પદ્મિની)- ઈશ્વર બેલી સર્વનો, નોધારાં આધાર;

સત્ય રાખે સતીતણું, પડ પાસા પોબાર.  ૩૬૮
(પ્રધાન) - મીની આગળ પય રહે, અગ્નિ આગળ ઘૃત સાર;

ભૂખ્યા આગળ ભોજન રહે, પડ પાસા પોબાર.   ૩૬૯

ચોપાઈ.


પડ્યા પોબાર હરખ્યા ત્રણ જણ, વજીર વાત સંભળાવે કરણ;

વેદ વચન કહેવાયે ચાર, તો તે વાત માનું નિરધાર.  ૩૭૦

સસરો હરખ્યો તત્ક્ષણ લીધ, નાખ્યા દાવ કરીને સિદ્ધ;

રાખ્યું સત્ય જે દેવતજતણું, તે ત્રણ મનમાં હરખ્યાં ઘણું.  ૩૭૧

દોહરા.

(શેઠ) - સત્યે બાંધી મોહિની, સત્યે બાંધ્યો સંસાર;

હોય સત્ય જો આ સમે, પડ પાસા પોબાર.  ૩૭૨
(રાજા) - રત્ન અમૂલ્ય સુહામણું, લોભે ગયો તે ઠાર;

દીઠું પણ લીધું નહીં, પડ પાસા પોબાર.   ૩૭૩

